
Annotatsiya. Mazkur maqolada jadid hikoyalari poetikasini o‘qitishda zamonaviy adabiy-ta’limiy 

yondashuvlardan foydalanish masalalari yoritilgan. Unda jadid hikoyalarining poetik xususiyatlarini 

ta’lim jarayoniga tatbiq etish, ularni talaba-markazli va kompetensiyaviy yondashuv asosida o‘qitishning 

metodik imkoniyatlari tahlil qilingan. Tadqiqotda tarixiy-kontekstual, tanqidiy fikrlashni rivojlantirish, 

taksonomik, texnologik va differensial yondashuvlarning jadid hikoyalari poetikasini o‘zlashtirishdagi o‘rni 

ochib berilgan. Shuningdek, tarixiy-adabiy bilim, analitik hamda qadriyat-baholash kompetensiyalarini 

shakllantirish masalalariga e’tibor qaratilgan. Jadid hikoyalarini o‘qitishda “matndan metodga” tamoyiliga 

tayanish, badiiy matnning poetik xususiyatidan kelib chiqib metod va usullarni tanlash, talabaning 

mustaqil estetik idroki va tanqidiy tafakkurini rivojlantirish zarurligi asoslangan. 

Kalit so‘zlar: jadid adabiyoti, jadid hikoyalari, hikoya poetikasi, adabiy ta’lim, zamonaviy 

yondashuvlar, kompetensiyaviy yondashuv, tarixiy-kontekstual yondashuv, tanqidiy fikrlash, Blum 

taksonomiyasi, differensial yondashuv, adabiyot o‘qitish metodikasi, badiiy matn tahlili. 

 

СОВРЕМЕННЫЕ ЛИТЕРАТУРНО-ОБРАЗОВАТЕЛЬНЫЕ ПОДХОДЫ К 

ПРЕПОДАВАНИЮ ПОЭТИКИ ДЖАДИДСКИХ РАССКАЗОВ 

 

Аннотация. В статье рассматриваются вопросы использования современных 

литературно-образовательных подходов при обучении поэтике джадидских рассказов. 

Анализируются методические возможности изучения поэтических особенностей джадидских 

рассказов на основе студентоцентрированного и компетентностного подходов. Раскрывается 

значение историко-контекстуального подхода, подхода, направленного на развитие критического 

мышления, таксономического, технологического и дифференцированного подходов в процессе 

освоения поэтики джадидской прозы. Особое внимание уделяется формированию историко-

литературной, аналитической и ценностно-оценочной компетенций студентов. 

Обосновывается необходимость применения принципа «от текста к методу», предполагающего 

выбор методов и приемов обучения с учетом поэтических особенностей художественного текста. 

Подчеркивается значение самостоятельного эстетического восприятия, критического 

мышления и активной познавательной деятельности студентов при изучении джадидских 

рассказов. 

MODERN LITERARY AND EDUCATIONAL APPROACHES TO TEACHING THE 

POETICS OF JADID SHORT STORIES 

 

Abstract. This article examines the use of modern literary and educational approaches in teaching 

the poetics of Jadid short stories. It analyzes the methodological potential of studying the poetic features of 

Jadid short stories through student-centered and competency-based approaches. Particular attention is paid 

to the role of historical-contextual, critical-thinking-oriented, taxonomic, technological, and differentiated 

approaches in teaching the poetics of Jadid prose. The article focuses on the development of students’ 

historical-literary, analytical, and value-evaluative competencies. The necessity of applying the “from text 

to method” principle is substantiated, which implies selecting teaching methods and techniques based on 

the poetic characteristics of a literary text. The importance of developing students’ independent aesthetic 

perception, critical thinking, and active participation in the learning process through the study of Jadid 

short stories is also emphasized. 

Keywords: Jadid literature, Jadid short stories, poetics of the short story, literary education, 

modern approaches, competency-based approach, historical-contextual approach, critical thinking, Bloom’s 

taxonomy, differentiated approach, methods of teaching literature, literary text analysis. 

 

KIRISH 

Metodika fanida “yondashuv”, “metod” va “usul” tushunchalari oʻzaro ierarxik 

munosabatda boʻladi: yondashuv taʼlim jarayonining umumiy strategik yoʻnalishini, 

metod ushbu yoʻnalishni amalga oshirishning asosiy yoʻlini, usul esa metod doirasidagi 

konkret texnikani bildiradi. Q. Husanboyeva va R. Niyozmetova taʼkidlaganidek, 

zamonaviy adabiy taʼlim anʼanaviy, muallif-markazli, tushuntirish-illyustrativ 

yondashuvdan talaba-markazli, faollashtiruvchi yondashuvga tomon izchil 

harakatlanmoqda. B. Toʻxliyev ham adabiyot oʻqitish metodikasini “badiiy asarni sof 

axborot sifatida yetkazish” emas, balki “oʻquvchida mustaqil estetik idrok koʻnikmasini 

shakllantirish” jarayoni sifatida taʼriflaydi. Ushbu ikki taʼrif jadid hikoyalari poetikasini 

oʻqitish metodikasini ishlab chiqishning nazariy tayanch nuqtasi boʻlib xizmat qiladi. 

Shuni alohida taʼkidlash lozimki, “metod” va “usul” bir xil hodisaning ikki nomi 

emas. Q. Husanboyeva va R. Niyozmetova metodni “taʼlim maqsadiga erishishning 

yirik, koʻp bosqichli yoʻli” sifatida, usulni esa “metod tarkibidagi aniq, bir martalik 

texnik amal” sifatida farqlaydi. Masalan, “tahlil metodi” yirik kategoriya boʻlsa, uning 

tarkibidagi “klaster tuzish”, “insert belgilash” kabi aniq harakatlar usul hisoblanadi. Ushbu 

farqlash tasodifiy terminologik nozik masala emas: u metodikani ishlab chiqishda qaysi 

darajada – strategik yoki taktik darajada – qaror qabul qilinayotganini aniq belgilash 

imkonini beradi va keyingi paragraflarda taqdim etiladigan har bir vositaning oʻz oʻrnini 

toʻgʻri tushunishga xizmat qiladi. 

                 ADABIYOTLAR TAHLILI VA  METODOLOGIYA 

Kompetensiyaviy yondashuv nuqtai nazaridan jadid hikoyalari poetikasini oʻqitish 

uch turdagi kompetensiyani shakllantirishga qaratilishi lozim: tarixiy-adabiy bilim 

kompetensiyasi (jadidchilik harakati, davriy matbuot, ijodkorlar haqida maʼlumot), 

analitik kompetensiya (birinchi bobda ishlab chiqilgan toʻrt komponentli model – obraz, 

xronotop, kompozitsiya, til – asosida matnni mustaqil tahlil qilish koʻnikmasi) va 

qadriyat-baholash kompetensiyasi (jadid hikoyalarida ilgari surilgan gʻoyalarni 

zamonaviy nuqtai nazardan tanqidiy idrok etish). Bu uch kompetensiya bir-biridan 

ajratilgan holda emas, balki oʻzaro uzviy bogʻliqlikda shakllantirilishi kerak: tarixiy 

bilimsiz analitik tahlil yuzaki boʻlib qoladi, analitik koʻnikmasiz esa baholash asossiz, 

hissiy xarakter kasb etadi. 

Shuningdek, jadid hikoyalari poetikasini oʻqitishda estetik-qadriyat yondashuvi 

ham eʼtiborga olinishi lozim: birinchi bobda koʻrsatilganidek, bu hikoyalar sof estetik 

zavq berish emas, balki maʼrifiy-tarbiyaviy vazifani bajarish maqsadida yaratilgan. Shu 

sababli ularni faqat “badiiylik mezoni” (til goʻzalligi, obrazlar chuquri) boʻyicha emas, 

balki “gʻoyaviy-tarbiyaviy taʼsir mezoni” boʻyicha ham baholashga oʻrgatish zarur. Bu 

ikki mezonning birgalikda qoʻllanilishi talabada adabiy hodisani bir yoqlama emas, koʻp 

qirrali baholash koʻnikmasini shakllantiradi. 



 

 

_______________________________________________________________________ 1633 

Metodik jihatdan tarixiy kontekst berishning ikki yoʻli mavjud: “oldindan taqdimot” 

(matn oʻqilishidan oldin qisqa tarixiy maʼlumot beriladi) va “yoʻl-yoʻlakay izoh” (tarixiy 

maʼlumot matn oʻqilishi jarayonida, kerakli oʻrinlarda kiritiladi). Amaliyot shuni 

koʻrsatadiki, ikkinchi yoʻl birinchisiga qaraganda samaraliroq, chunki bu holda tarixiy 

maʼlumot mavhum, matndan uzilgan holda emas, balki aynan zarur boʻlgan kontekstda, 

matn bilan bevosita bogʻliq holda taqdim etiladi va shu sababli talaba xotirasida 

yaxshiroq saqlanadi. 

Tarixiy-kontekstual yondashuv jadid hikoyalari poetikasini oʻqitishda alohida 

ahamiyat kasb etadi, chunki – birinchi bobda koʻrsatilganidek – bu janr davriy matbuot 

(“Sadoi Turkiston”, “Oyna”) bilan genetik jihatdan bogʻliq holda shakllangan va uning 

poetik xususiyatlari (ochiq didaktik uslub, publitsistik unsurlar) bevosita tarixiy vaziyat 

bilan izohlanadi. Shu sababli jadid hikoyasini “vaqtdan tashqarida” turgan mavhum 

badiiy matn sifatida emas, balki aniq tarixiy davrning adabiy hujjati sifatida oʻqitish 

maqsadga muvofiqdir. Bunday yondashuv adabiyot fanini tarix fani bilan 

integratsiyalashni, dars jarayoniga davr voqeligiga oid qoʻshimcha maʼlumotlarni 

kiritishni taqozo etadi. 

Tanqidiy fikrlashni rivojlantirish yondashuvi xalqaro pedagogik amaliyotda 

“Oʻqish va yozish orqali tanqidiy fikrlashni rivojlantirish” (Reading and Writing for Critical 

Thinking – RWCT) dasturi doirasida ishlab chiqilgan boʻlib, klaster, insert, FSMU kabi 

keng tarqalgan usullarning nazariy negizini tashkil etadi. Ushbu yondashuvning jadid 

hikoyalari poetikasini oʻqitishga mosligi tasodifiy emas: birinchi bobda aniqlanganidek, 

jadid hikoyalarining oʻzi tanqidiy pozitsiyadan yozilgan – ular jaholat, illat, 

adolatsizlikni ochiq “fosh etish” maqsadini koʻzlagan. Demak, mazmun bilan metod 

oʻrtasida tabiiy uygʻunlik mavjud: tanqidiy pafosga ega matnni tanqidiy fikrlashni 

rivojlantiruvchi usullar bilan oʻqitish nafaqat metodik, balki mazmuniy jihatdan ham 

asoslidir. 

Metodika fanida yana bir muhim tamoyil – “matndan metodga”, yaʼni metodning 

tanlanishi avvalo adabiy matnning oʻzi tomonidan “buyurtma qilinishi” tamoyili eʼtirof 

etiladi. Boshqacha aytganda, metod avval tanlanib, keyin unga mos matn izlanmaydi; 

aksincha, matnning poetik xususiyati (masalan, jadid hikoyalarida yaqqol ifodalangan 

ziddiyatga asoslangan kompozitsiya) qaysi metod samaraliroq boʻlishini oʻzi belgilaydi. 

Bu tamoyil, ayniqsa, ilmiy jihatdan asossiz, “moda” boʻlgani uchun tanlangan 

metodlardan saqlanish zarurligini koʻrsatadi: har bir metod maʼlum bir poetik 

xususiyatga xizmat qilgandagina oʻz samarasini beradi. 

Taʼlim maqsadlarini ierarxik tashkil etishda B. Blumning taksonomiyasi keng 

qoʻllaniladi: bilish, tushunish, qoʻllash, tahlil, sintez va baholash bosqichlari. Ushbu ierarxiyani 

jadid hikoyalari poetikasini oʻqitishga tatbiq etilsa, quyidagi bosqichli maqsadlar tizimi 

hosil boʻladi: bilish bosqichida talaba asar syujeti va muallif haqida maʼlumotga ega 

boʻladi; tushunish bosqichida matndagi gʻoyaviy qatlamni izohlaydi; qoʻllash bosqichida 

birinchi bobda ishlab chiqilgan toʻrt bosqichli kompozitsion modelni yangi matnga 

nisbatan qoʻllaydi; tahlil bosqichida obrazlar tizimi va badiiy vositalarni ajratib 

koʻrsatadi; sintez bosqichida bir necha asarni qiyosiy tahlil qiladi; baholash bosqichida 

esa hikoyaning zamonaviy ahamiyatini mustaqil baholaydi. Bu ierarxiya keyingi 

paragrafda taqdim etiladigan konkret metodlarni tanlash mezoni vazifasini bajaradi. 

B. Toʻxliyev anʼanaviy va zamonaviy metodika oʻrtasidagi farqni yana bir muhim 

jihat orqali izohlaydi: anʼanaviy metodikada oʻqituvchi asarni “tayyor tahlil” 

koʻrinishida taqdim etadi va talaba bu tahlilni yozib olib yodlaydi, zamonaviy 

metodikada esa oʻqituvchi tahlil jarayonini “boshqaruvchi”, natijani esa talabaning oʻzi 

“quruvchi” boʻladi. Jadid hikoyalari poetikasini oʻqitishda bu farq alohida amaliy 

ahamiyat kasb etadi: birinchi bobda ishlab chiqilgan toʻrt komponentli poetik model 

talabaga tayyor xulosa sifatida berilishi emas, balki talabaning oʻzi tomonidan – 2.2-

paragrafda taʼriflanadigan metodlar yordamida – qayta “kashf etilishi” maqsadga 

muvofiqroqdir. 

NATIJALAR VA MUHOKAMA 

Jadid hikoyalarini oʻqitishda uchraydigan asosiy metodik qiyinchilik – matn 

darajasidagi murakkablik muammosidir. Yuqorida  koʻrsatilganidek, bu hikoyalar eski 

oʻzbek adabiy tili, arabcha-forscha oʻzlashmalarga boy leksika va davr voqeligiga xos 

realiylar (uslubi jadid maktabi, davriy matbuot atamalari, urf-odat nomlari) bilan 

yozilgan. Zamonaviy talaba uchun bunday matn birlamchi oʻqishdayoq tushunish 

toʻsigʻiga uchraydi. Shu sababli metodika “moslashtirilgan oʻqish” bosqichini alohida 

ajratishi lozim: darsdan oldin yoki dars boshida qiyin soʻzlar lugʻati taqdim etiladi, 

tarixiy realiylar qisqacha izohlanadi, faqat shundan keyin matnning oʻzi bilan ishlashga 

oʻtiladi. 

Ushbu ikki qiyinchilikni yechishda oʻqituvchining oʻzi ham tegishli tayyorgarlikka 

ega boʻlishi shart: u nafaqat adabiyotshunoslik, balki jadid davri tarixi, davriy matbuot 

tarixi va eski oʻzbek tili leksikasi boʻyicha ham yetarli bilimga ega boʻlishi lozim. Bu talab 

metodika sohasida oʻqituvchilar malakasini oshirish kurslari dasturiga jadid davri 

adabiyoti boʻyicha maxsus modulni kiritish zarurligini koʻrsatadi – biroq bu masala 

mazkur tadqiqotning bevosita predmeti boʻlmagani sababli, faqat metodik eslatma 

tarzida qayd etiladi. 

Ikkinchi qiyinchilik – gʻoyaviy-mafkuraviy moslashtirish muammosi. Jadid 

hikoyalari ochiq targʻibiy-didaktik xarakterga ega boʻlib, bu uslub zamonaviy 

oʻquvchiga notabiiy, hatto “ortiqcha nasihatomuz” tuyulishi mumkin. Metodika bu 

holatni kamchilik sifatida emas, balki davr adabiyotining tabiiy xususiyati sifatida 

taqdim etishi, talabada “davr matni sifatida oʻqish” kompetensiyasini shakllantirishi 

zarur: yaʼni talaba matnni bugungi badiiy me’yor bilan emas, oʻsha davr ijtimoiy-

maʼrifiy vazifasi nuqtai nazaridan baholashni oʻrganadi. Bunday tarixiy-nisbiy idrok 

metodikasi, oʻz navbatida, talabada umumiy adabiy-tarixiy tafakkurni ham 

rivojlantiradi. 

Zamonaviy adabiy taʼlimning yana bir muhim jihati – baholashning shaklini qayta 

koʻrib chiqishdir. Anʼanaviy nazorat shakllari (yozma bayon, savol-javob) koʻpincha 

faqat “bilish” va “tushunish” darajasini tekshiradi, biroq yuqorida taʼriflangan 

taksonomik ierarxiyaning yuqori pogʻonalari – tahlil, sintez, baholash – boshqacha, 

koʻproq amaliy-ijodiy xarakterdagi baholash vositalarini talab qiladi. Shu sababli 2.2 va 

2.3-paragraflarda taqdim etiladigan metod va topshiriqlarning aksariyati baholash 

vositasi sifatida ham qoʻllanilishi mumkin boʻlgan tarzda – yaʼni jarayon va natijani bir 

vaqtda koʻrsatadigan tarzda – loyihalashtirilgan. 

Sh.Ziyayevaning taʼkidlashicha, zamonaviy pedagogik texnologiyalarni qoʻllash 

dars samaradorligini belgilovchi asosiy omillardan biri hisoblanadi, chunki bunday 

texnologiyalar bilim uzatishning bir tomonlama shaklidan talabaning bilim qurilishida 

faol ishtirok etadigan ikki tomonlama jarayonga oʻtishni taʼminlaydi. Jadid hikoyalari 

poetikasini oʻqitishga nisbatan bu xulosa alohida dolzarblik kasb etadi: birinchi bobda 

koʻrsatilganidek, bu hikoyalarning oʻzi ham oʻz davrida oʻquvchini passiv tinglovchidan 

faol fikrlovchiga aylantirish maqsadini koʻzlagan (maʼrifiy-tashviqiy vazifa), demak 

ularni oʻqitish jarayoni ham xuddi shu mantiqqa – passivlikdan faollikka oʻtish 

mantigʻiga – asoslanishi tabiiy hisoblanadi. 

Shu bilan birga, individuallashtirish talabalarni qatʼiy “kuchli”, “oʻrta”, “zaif” 

toifalarga doimiy ajratish degani emas: bu tasnif faqat konkret topshiriq doirasida, 

vaqtinchalik xarakterga ega boʻlishi, mavzudan-mavzuga oʻzgarib turishi mumkin. Aks 

holda toifalash talabada uzoq muddatli “men zaifman” degan salbiy oʻz-oʻzini 

baholashni shakllantirish xavfini tugʻdiradi, bu esa metodikaning asosiy maqsadi – 

barcha talabada matnga nisbatan ijobiy, faol munosabat uygʻotish – bilan ziddiyatga 

kiradi.             

XULOSA 

Barcha talabalar bir xil tayyorgarlik saviyasiga ega boʻlmagani sabab, 

individuallashtirilgan (differensial) yondashuv ham metodikaning ajralmas qismi 



 

 

_______________________________________________________________________ 1637 

boʻlishi lozim. Amaliyotda bu quyidagicha amalga oshirilishi mumkin: kuchli 

tayyorgarlikka ega talabalarga matnni mustaqil tahlil qilish va qiyoslash topshiriqlari, 

oʻrtacha darajadagi talabalarga qoʻllanma savollar asosidagi yoʻnaltirilgan tahlil, 

boshlangʻich darajadagi talabalarga esa avval oʻqituvchi bilan birgalikda bajariladigan 

namunaviy tahlil taqdim etiladi. Bunday uch bosqichli farqlash bir xil topshiriqni barcha 

talabaga majburiy tarzda yuklash oʻrniga, har bir talabaning “yaqin rivojlanish zonasi”da 

ishlashini taʼminlaydi. 

Yuqorida taʼriflangan yondashuvlar – kompetensiyaviy, tarixiy-kontekstual, 

tanqidiy fikrlashni rivojlantiruvchi, taksonomik va texnologik – bir-biridan mustaqil 

emas, balki yaxlit metodik tizimning tarkibiy qismlari sifatida amal qiladi. 

